
HANDANG DUMALO SA PIGING HANDANG DUMALO SA PIGING 
NG PANGINOON, NAKADAMIT NANG NG PANGINOON, NAKADAMIT NANG 
NARARAPATNARARAPAT

nngayong Ika-28 Linggo sa Karaniwang Panahon, 
inilalarawan sa Mabuting Balita ang Kaharian ng Diyos 

bilang isang masayang piging sa kasalan. Inanyayahan 
ang marami, ngunit tumanggi silang dumalo. Sa atin din iniaalay 
ng Diyos ang paanyayang ito—lahat ay Kanyang tinatanggap, 
maging ang makasalanan at mga itinuturing na nasa laylayan. 
Ang hinihingi Niya magsuot ng nararapat na damit: pusong 
nagsisisi, nananampalataya, at umiibig. Sa Eukaristiyang ito, 
nawa’y iwan natin ang kasalanan at pagmamataas at ihanda 
ang ating sarili sa walang hanggang piging na inihanda ni Hesus 
para sa atin.

This issue of Missalette may be downloaded for free anywhere  in the world. A “love offering” for the continuation of 
our apostolate will be appreciated. Please, send your donation to “Word And Life Publications.” Our Savings Account is
BPI – # 3711-0028-46. Send us an email of a copy of the deposit slip with your name for proper acknowledgment.  
See contact details on the last page. Thank You!

PASIMULA

PAMBUNGAD
(Ipahahayag lamang kung walang awiting 
nakahanda.)

  Kapag iyong tinandaan 
  lahat ng aming pagsuway, 
  kami kaya ay tatagal? 
  Kaya’t ika’y mapagbigay 
  at maawaing Maykapal.

(Sal 130, 3-4)

PAGBATi

P   – Pagpalain ang Panginoong ating Diyos 
na nag-aanyaya sa atin sa piging ng buhay 
na walang hanggan. Ang Kanyang biyaya 
at kapayapaan ay sumainyong lahat.
B   – At sumaiyo rin.

PAGSiSiSi
P   – Sa bawat pagdalo natin sa Banal na Misa, 
buong pagmamahal tayong inaanyayahan 
ng Panginoon sa Kanyang hapag. Sandali tayong 

tumahimik at tanungin ang ating sarili: handa ba 
ang ating puso na tanggapin ang Panginoon 
at makibahagi sa banal na pagdiriwang na ito? 
(Sandali ng katahimikan.)

P   – Panginoon, sa Eukaristiyang ito, 
pinagkakalooban Mo kami ng kapatawaran 
at kapayapaan. Panginoon, kaawaan Mo kami. 
B   – Panginoon, kaawaan mo kami.

P   – Kristo, sa Eukaristiyang ito, dinadala Mo 
sa amin ang Iyong liwanag. Kristo, kaawaan 
Mo kami. 
B   – Kristo, kaawaan mo kami. 

P   – Panginoon, inaakay Mo kami sa landas 
ng kapayapaan. Panginoon, kaawaan Mo kami. 
B   – Panginoon, kaawaan mo kami.

P   – Kaawaan tayo ng makapangyarihang 
Diyos, patawarin tayo sa ating mga kasalanan, 
at patnubayan tayo sa buhay 
na walang  hanggan.
B   – Amen.

PAGPAPAHAYAG NG SALITA NG DIYOS

PAPURi

B – Papuri sa Diyos sa kaitaasan 
at sa lupa’y kapayapaan sa mga taong   
 kinalulugdan niya. 
Pinupuri ka namin, 
dinarangal ka namin, 
sinasamba ka namin, 
ipinagbubunyi ka namin, 
pinasasalamatan ka namin 
dahil sa dakila mong angking kapurihan. 
Panginoong Diyos, Hari ng langit, 
Diyos Amang makapangyarihan sa lahat. 
Panginoong Hesukristo, Bugtong na Anak,
Panginoong Diyos, Kordero ng Diyos, 
 Anak ng Ama. 
Ikaw na nag-aalis ng mga kasalanan 
 ng sanlibutan, 
maawa ka sa amin. 
Ikaw na nag-aalis ng mga kasalanan 
 ng sanlibutan, 
tanggapin mo ang aming kahilingan. 
Ikaw na naluluklok sa kanan ng Ama, 
maawa ka sa amin. 
Sapagka’t ikaw lamang ang banal, 
ikaw lamang ang Panginoon, 
ikaw lamang, O Hesukristo, ang Kataas-taasan, 
kasama ng Espiritu Santo 
sa kadakilaan ng Diyos Ama. Amen.

PANALANGiNG PAMBUNGAD
P – Ama naming makapangyarihan, 
ang iyo nawang kagandahang-loob ay manguna  
  at sumubaybay 
sa aming pamumuhay ngayon at araw-araw 
upang kami’y itaguyod sa paninindigang   
  gumawa ng kabutihan 
sa pamamagitan ni Hesukristo 
kasama ng Espiritu Santo 
magpasawalang hanggan.
B –Amen.

Unang Pagbasa    Isa  25, 6-10a

Pagbasa mula sa aklat ni propeta Isaias

Sa Bundok ng Sion, 
Aanyayahan ng Panginoon ang lahat 
 ng bansa. 
Gagawa siya ng isang piging para sa lahat 
Na ang handa’y masasarap na pagkain 
 at inumin. 
Sa bundok ding ito’y papawiin niya 
 ang kalungkutang 
Naghahari sa lahat ng bansa. 

Lubusan na niyang papawiin ang kamatayan. 
Papahirin ng Panginoon ang luha ng lahat; 
Aalisin niya sa kahihiyan 
 ang kanyang bayan.  
Kung magkagayon, sasabihin ng lahat: 
“Siya ang ating Diyos 
 na ating pinagtitiwalaan, 
Ang inaasahan nating magliligtas 
 sa atin; 
Magalak tayo at ipagdiwang 
 ang kanyang pagliligtas.” 
Iingatan ng Diyos ang bundok na ito.

 Ito ang Salita ng Diyos.
B – Salamat sa Diyos. 

Salmong Tugunan Sal 22, 1-3a. 3b-4. 5. 6

B – Lagi akong mananahan 
  sa bahay ng Poong mahal.

* Panginoo’y aking Pastol, hindi ako 
  magkukulang.  
 Ako’y pinahihimlay sa mainam na pastulan, 

At inaakay niya ako sa tahimik na batisan, 
Binibigyan niya ako niyong bagong 

  kalakasan.  B.

*  At sang-ayon sa pangako 
  na kaniyang binitiwan 
 Sa matuwid na landasi’y doon ako inaakay.  

Kahit na ang daang iyo’y tumatahak 
  sa karimlan, 
 Hindi ako matatakot pagka’t ika’y kaagapay; 
 Ang tungkod mo at pamalo ang gabay ko 
  at sanggalang.  B.

*  Sa harapan ng lingkod mo, ikaw ay may  
 handang dulang, 

 Ito’y iyong ginagawang nakikita 
  ng kaaway; 
 Nalulugod ka sa akin na ulo ko ay langisan 
 At pati na ang kalis ko 
  ay iyong pinaaapaw.  B.

R. M. Velez

*  Tunay na ang pag-ibig mo 
  at ang iyong kabutihan, 
 Sasaaki’t tataglayin habang 
  ako’y nabubuhay; 
 Doon ako sa templo mo lalagi at mananahan.  

     B.

Ikalawang Pagbasa   Fil 4, 12-14.19-20

Pagbasa mula sa Sulat ni Apostol San Pablo sa 
Mga Taga-Filipos

 Mga kapatid: Naranasan ko ang 
maghikahos. Naranasan ko rin ang managana. 
Natutuhan ko nang harapin ang anumang 
katayuan: ang mabusog o magutom, 
ang kasaganaan o kasalatan. Ang lahat ng ito’y 
magagawa ko dahil sa lakas na kaloob sa akin 
ni Kristo. 
 Gayunman, ikinagagalak ko ang ginawa 
ninyong pagtulong sa akin.  
 At buhat sa kayamanan ng Diyos na hindi 
mauubos, ibibigay niya ang lahat ng inyong 
kailangan sa pamamagitan ni Kristo Hesus. 
Purihin ang ating Diyos at Ama 
magpakailanman! Amen. 
    
 Ito ang Salita ng Diyos.
B – Salamat sa Diyos. 

Aleluya              Ef 1, 17-18

B – Aleluya! Aleluya! 
  D’yos Ama ni Hesukristo, 
  kami ay liwanagan mo 
  at tutugon kami sa’yo.
   Aleluya! Aleluya!

Mabuting Balita     Mt 22, 1-14

P – Sumainyo ang Panginoon.
B – At sumaiyo rin.
P – Ang Mabuting Balita ng Panginoon ayon 
kay San Mateo
B – Papuri sa iyo, Panginoon.  

 Noong panahong iyon, muling nagsalita si 
Hesus sa mga punong saserdote at matatanda 
ng bayan sa pamamagitan ng talinghaga. 
Sinabi niya: “Ang paghahari ng Diyos ay 
katulad nito: naghandog ng isang piging ang 
isang hari sa kasal ng kanyang anak na lalaki. 
Sinugo niya ang kanyang mga alipin upang 
tawagin ang mga inanyayahan ngunit ayaw 
nilang dumalo. Muli siyang nagsugo ng ibang 
mga alipin at kanyang pinagbilinan, ‘Sabihin 
ninyo sa mga inanyayahan na naihanda ko na 
ang aking piging: napatay na ang aking mga 

baka at mga pinatabang guya, at handa na 
ang lahat ng bagay. Halina kayo sa piging!’ 
Ngunit hindi ito pinansin ng mga inanyayahan. 
Humayo sila sa kani-kanilang lakad; ang isa’y 
sa kanyang bukid at sa kanyang pangangalakal 
naman ang isa. Sinunggaban naman ng iba 
ang mga alipin, hinamak at pinatay. Galit 
na galit ang hari. Pinaparoon niya ang 
kanyang mga kawal, ipinapuksa ang mga 
mamamatay-taong iyon at ipinasunog ang 
kanilang lunsod. Sinabi niya sa kanyang mga 
alipin, ‘Nakahanda na ang piging, ngunit hindi 
karapat-dapat ang mga inanyayahan. Kaya’t 
pumunta kayo 
sa mga lansangang matao, at inyong 
anyayahan sa kasalan ang lahat ng makita 
ninyo.’ Lumabas nga sa mga pangunahing 
lansangan ang mga alipin at isinama ang lahat 
ng natagpuan, masama’t mabuti, anupa’t 
napuno ng mga panauhin ang bulwagang 
pangkasalan. 
 Pumasok ang hari upang tingnan 
ang mga panauhin, at nakita niya roon 
ang isang taong hindi nakadamit-pangkasalan. 
‘Kaibigan, bakit ka pumasok dito nang hindi 
nakadamit-pangkasalan?’ tanong niya. Hindi 
nakaimik ang tao. Kaya’t sinabi ng hari 
sa mga katulong, ‘Gapusin ninyo ang kanyang 
kamay at paa at itapon siya sa kadiliman 
sa labas. Doo’y mananangis siya 
at magngangalit ang kanyang ngipin.’ 
Sapagkat marami ang tinatawag, ngunit 
kakaunti ang nahihirang.”

 Ito ang Mabuting Balita ng Panginoon.
B – Pinupuri ka namin, Panginoong 

Hesukristo.

HOMiLiYA
SUMASAMPALATAYA
B – Sumasampalataya ako 
sa Diyos Amang makapangyarihan sa lahat, 
na may gawa ng langit at lupa. 
Sumasampalataya ako kay Hesukristo, 
iisang Anak ng Diyos, Panginoon nating lahat. 
Nagkatawang-tao siya 
 lalang ng Espiritu Santo, 
ipinanganak ni Santa Mariang Birhen. 
Pinagpakasakit ni Poncio Pilato,
ipinako sa krus, namatay, inilibing. 
Nanaog sa kinaroroonan ng mga yumao. 
Nang may ikatlong araw 
 nabuhay na mag-uli. 
Umakyat sa langit. 
Naluluklok sa kanan 
ng Diyos Amang makapangyarihan sa lahat. 
Doon magmumulang paririto 



PAGDIRIWANG NG HULING HAPUNAN

at huhukom sa nangabubuhay 
 at nangamatay na tao. 
Sumasampalataya naman ako 
sa Diyos Espiritu Santo, 
sa banal na Simbahang Katolika, 
sa kasamahan ng mga banal, 
sa kapatawaran ng mga kasalanan, 
sa pagkabuhay na muli ng nangamatay na tao 
at sa buhay na walang hanggan. Amen.

PANALANGiN NG BAYAN
P – Ama naming mapagmahal, inaanyayahan 
Mo ang lahat sa piging ng kaligtasan. Puno ng  
pagtitiwala sa Iyong awa at pag-ibig, kami’y 
nananalangin:

B –Panginoon, dinggin Mo ang aming 
panalangin.

* Para sa Simbahan at mga pinuno nito: nawa’y 
patuloy nilang ipahayag sa lahat ang paanyaya 
ng Diyos na makibahagi sa Kanyang walang 
hanggang piging. Manalangin tayo sa Panginoon. 
         B.

* Para sa mga mahihina, nangangailangan, 
at nasa laylayan: nawa’y magkaroon 
sila ng sapat na pagkain at matanggap 
ang kinakailangang kalinga at suporta. 
Manalangin tayo sa Panginoon.    B.

* Para sa ating mga kabataan: nawa’y abutin 
nila ang kanilang mga pangarap nang hindi 
nalilimutan ang walang hanggang buhay 
na iniaalok ng Diyos. Manalangin tayo 
sa Panginoon.  B.

* Para sa ating lahat na nagdiriwang 
ng Eukaristiya: nawa’y maghangad tayo 
ng kabutihan at maging higit na makatarungan, 
mahabagin, at mapagmahal sa ating kapwa. 
Manalangin tayo sa Panginoon. B.

P –Ama naming maawain, baguhin Mo kami 
sa Iyong pag-ibig at ihanda Mo kami 
sa kagalakan ng Iyong walang hanggang piging. 
Hinihiling namin ito sa pamamagitan ni Kristo 
na aming Panginoon.
B – Amen.

P – Manalangin kayo . . . 
B – Tanggapin nawa ng Panginoon 
  itong paghahain sa iyong mga kamay 
  sa kapurihan niya at karangalan, 
  sa ating kapakinabangan 
  at sa buong Sambayanan niyang banal.

PANALANGiN UKOL SA MGA ALAY

P – Ama naming Lumikha, 
tanggapin mo ang aming mga panalangin 
na sumasaliw sa aming paghahain 
upang sa ginaganap naming pagdiriwang 
kami’y makatawid sa kaluwalhatian 
sa pamamagitan ni Hesukristo 
kasama ng Espiritu Santo 
magpasawalang hanggan.
B – Amen.

PREPASYO IV
P – Sumainyo ang Panginoon.
B – At sumaiyo rin.

P – Itaas sa Diyos ang inyong puso at diwa.
B – Itinaas na namin sa Panginoon.

P – Pasalamatan natin ang Panginoong 
  ating Diyos.
B – Marapat na siya ay pasalamatan.

P  –Ama naming makapangyarihan, 
tunay ngang marapat 
na ikaw ay aming pasalamatan 
sa pamamagitan ni Hesukristo 
na aming Panginoon.
Siya ay naging kapwa naming maaasahan 
upang may mangunang umako sa pananagutan 
dahil hangad mong magbago ang kinamihasnang 
pagkakanya-kanya ng sangkatauhan. 
Bunga ng pagtitiis, siya ay nanaig 
at ang kamatayan ay kanyang nalupig 
kaya’t siya ang aming Daan para aming masapit 
ang iyong tapat at maaasahang pag-ibig. 
Kaya kaisa ng mga anghel 
na nagsisiawit ng papuri sa iyo 
nang walang humpay sa kalangitan, 
kami’y nagbubunyi sa iyong kadakilaan:
B – Santo, santo, santo 
Panginoong Diyos 
ng mga hukbo! 
Napupuno ang langit at lupa 
ng kadakilaan mo! 
Osana sa kaitaasan! 
Pinagpala ang naparirito 
sa ngalan ng Panginoon! 
Osana sa kaitaasan!

PAGBUBUNYi

B –Sa krus mo at pagkabuhay kami’y natubos 
mong tunay, Poong Hesus naming mahal, iligtas 
mo kaming tanan ngayon at magpakailanman.

11 Oktubre 2026 



PAKIKINABANG

PAGWAWAKAS

B – Ama namin . . .
P – Hinihiling namin . . .
B –Sapagkat iyo ang kaharian 
at ang kapangyarihan at ang kapurihan 
magpakailanman. 

PAANYAYA SA KAPAYAPAAN

PAGHAHATi-HATi SA TiNAPAY

B –  Kordero ng Diyos na nag-aalis ng mga 
kasalanan ng sanlibutan, 
maawa ka sa amin. (2×)
 Kordero ng Diyos na nag-aalis ng mga 
kasalanan ng sanlibutan, 
ipagkaloob mo sa amin ang kapayapaan.

PAANYAYA SA PAKiKiNABANG
P – Ito si Hesus, ang Kordero ng Diyos 
na nag-aalis ng mga kasalanan ng sanlibutan. 
Mapalad ang mga inaanyayahan 
sa kanyang piging.
B – Panginoon, hindi ako karapat-dapat 
na magpatuloy sa iyo ngunit sa isang salita 
mo lamang ay gagaling na ako.

ANTiPONA NG PAKiKiNABANG
(Ipahahayag lamang kung walang awiting 
nakahanda.)

 Kahit mga mayayaman 
 ay nagugutom din naman, 
 ngunit pinapakinabang 
 ng Panginoon ang tanang 
 sa kanya’y naglalapitan.

(Sal 34, 10)

PANALANGiN PAGKAPAKiNABANG

P – Ama naming mapagmahal, 
ngayong kami’y iyong pinapakinabang 
sa Katawa’t Dugong banal 
iniluluhog namin sa dakila mong kabutihan 
  sa tanan 
na kami’y gawin mong kasalo sa iyong buhay  
sa pamamagitan ni Hesukristo 
kasama ng Espiritu Santo 
magpasawalang hanggan.
B – Amen.

P –Sumainyo ang Panginoon.
B –At sumaiyo rin.

P –Pagpalain kayo ng makapangyarihang Diyos: 
Ama, Anak, at Espiritu Santo.
B –Amen.

P –Humayo kayo sa kapayapaan at maging 
kasangkapan ng pag-ibig ng Diyos para sa lahat.
B – Salamat sa Diyos.

Word and Life Publications

Don Bosco Compound, A. Arnaiz Ave. cor. Chino Roces Ave., Makati, Metro Manila
Postal Address: P.O. Box 1820, MCPO, 1258 Makati, Metro Manila, Philippines
Tel. Nos. 8894-5401; 8475-8945 • Website: www.wordandlife.org
• E-mail: wordandlifepublications@gmail.com • FB: Word And Life Publications
• Editorial Team: Fr. R. De Guzman, J. Lacandazo, V. David, R. Molomog, D. Daguio
• Marketing: M. Rodriguez, J. Manzano • Circulation: R. Saldua


